
Google Scholar  

Журнал Google Scholar (Академия) да индексацияланади. 

Кириш 

ХХ аср 20-йилларида Туркистон АССР ва Ўзбекистон ССРда қишлоқ хўжалигининг 

умумий аҳволи ва ўзбек қишлоқларини ижтимоий-иқтисодий ривожлантириш 

режаларининг хилма-хиллиги ва уларнинг зиддиятли хусусиятлари доимо тарихчи-

иқтисодчи олимларнинг эътиборини жалб келган. Хусусан, Янги иқтисодий  сиёсат 

(НЭП) йилларида республиканинг кейинги ривожидаги тарихий воқеалар асосини 

ташкил этувчи жараёнлар юзага келди. Бу даврда бутун совет мамлакатини янгича 

йўлда ривожлантириш асносида Туркистон АССР ва кейинчалик Ўзбекистон ССРнинг 

иқтисодий ривожланиш йўлини белгиловчи зиддиятли ривожланиш режалари татбиқ 

этилди.  

Ушбу мавзусининг долзарблиги Янги иқтисодий сиёсат шароитида ишбилармон 

ва тадбиркор деҳқон хўжаликларининг эволюцияси табиати ва хусусиятларини 

ўрганиш, уларнинг ижтимоий-иқтисодий аҳволини кўриб чиқиш асосида муайян 

вазиятларга танқидий баҳо бериш зарурати билан боғлиқ. Қишлоқ аҳолисининг бу 

қатлами НЭП йилларида совет ҳукуматининг тўлиқ ҳал этилмаган ва аниқ муносабат 

белгиланмаган масаласи бўлиб қолди, тадбиркор якка хўжаликлар фаолияти бу 

йилларда мафкуравий қарашларга кўра, капитализмни тиклаш хавфини анча 

реаллаштирди. Бу Янги иқттисодий сиёсат охирги йилларида ички партия курашида 

кун тартибига чиққан “қулоқ” атамаси эди. “Қулоқ” хўжаликларига қарши кураш узоқ 

давр мобайнида Совет жамиятининг ривожланиш стратегиясини белгилаб берди.  

Совет ҳукумати қишлоқ ишлаб чиқарувчиларининг мустақиллигини чеклаб, 

тадбиркорлик ташаббусини йўқ қилиш сиёсатини олиб борди ва бунда муайян 

натижаларга эришди. Бу натижа ўзбек қишлоғининг ҳам таназзулга юз тутиш йўлини 

бошлаб берди. Ўзбек қишлоғида хусусий мулкчиликнинг тугатилиши деҳқонларнинг 

ердан бегоналашишига, меҳнат манфаатдорлиги ва хўжаликни ривожлантириш 

иштиёқларининг сўниб боришига олиб келди.  

Адабиётлар таҳлили ва методология 

1924 йилдаги миллий-ҳудудий чегараланишдан кейин Ўзбекистонда аграр 

ўзгаришларнинг янги босқичи бошланди. 1924-1925 йилларда қишлоқ хўжалигида 

ўлканинг меҳнат қилишга лаёқати бўлган аҳолисининг 85 фоизи банд эди. Аграр сектор 

маҳсулотларининг салмоғи бутун ялпи маҳсулотнинг қарийб 80 фоизини ташкил 

этарди. Саноатнинг 90 фоизи қишлоқ хўжалик хом ашёсини қайта ишлаш билан 

шуғулланарди. Бундай шароитда аграр ислоҳотнинг ўтказилиши чуқур ижтимоий 

аҳамиятга эга эди.  

Янги иқтисодий сиёсатни ислоҳ қилиш йилларида аграр ўзгаришларнинг муҳим 

йуналиши бўлган мувофиқлаштирилган ер сиёсатининг ўтказилиши бўлди. Бироқ, унда 

аввалги йиллардаги аграр сиёсатнинг кўпгина жиддий нуқсонлари сақланиб қолган 

эди. Булар жумласига синфий ёндашувнинг устиворлиги қишлоқ аҳолиси орасида ҳар 

томонлама ижтимоий табақаланишни кучайтириш, Туркистон қишлоқларини 

социалистик қайта қуриш кирар эди. Мазкур ёндашув 1921-1922 йилларда амалга 

оширилган ер-сув ислоҳотида яққол ифодаланди. Аграр ислоҳот янги босқичининг 

умумий вазифалари Туркистон компартиясининг V съезди ва Туркистон советларининг 

IX қурултойи (1920 йил сентябрь) қарорларида белгилаб берилган эди. Бу вазифаларни 

3 гуруҳга бўлиш мумкин. Биринчи вазифа – социалистик йўналишда бўлиб, у “меҳнат 

билан шуғулланмайдиган бой-қулоқ хўжаликлари”ни тугатиш ва кўчманчи аҳолини 

ўтроқ ҳолатга ўтказишдан иборат эди. Иккинчи вазифа – “инқилобий-демократик 

хусусият”га эга бўлиб, у ерларни ерсиз ва кам ерли деҳқонлар, батраклар, чорикорлар 

ўртасида меҳнат нормалари бўйича таксимлашни ўз ичига оларди. Учинчи устивор 

йуналиш чор Россияси мустамлакачилик сиёсатининг кучли сарқитларини енгишга 

қаратилган бўлиб, бу сарқитлар шу нарсада ифодаланар эдики, маҳаллий аҳоли 

ерларининг кўпчилик қисми, айниқса Столипин ислоҳотлари даврида чоризмнинг 

кўчириш сиёсати натижасида келгинди рус деҳқонлари томонидан эгаллаб олинган эди. 

Ислоҳотларнинг бошланиш даврига келиб қишлоқ хўжалигидаги кўчириб келтирилган 

рус аҳолисининг сони ҳаммаси бўлиб 8 фоизни ташкил этарди, лекин улар барча 

суғориладиган ерларнинг деярли ярмини эгаллаган ва маҳаллий аҳолига нисбатан ер 

билан 15 баравар кўп таъминланган эди[1; 165-166 b.].  

1921-1922 йиллардаги ер ислоҳоти ҳар хил жараёнларни келтириб чиқарди. Бир 

томондан, у маълум маънода ер масаласини ҳал қилишга ёрдам берди. Бироқ маҳаллий 

ерсиз деҳқонларни ер билан таъминлаш соҳасида кўрилган бу тадбирлар Туркистон 

хўжаликларининг, айниқса, унинг ўзбеклар яшайдиган қисмига ниҳоятда кам манфаат 

келтирди, чунки уларга берилган ерлар қишлоқ хўжалик маҳсулотлари 

етиштириладиган барча ерларнинг 0,7 фоизини ташкил этар эди, холос.  

1921-1922 йилларда ўтказилган ер-сув ислоҳоти ерсиз ва кам ерли деҳқонлар 

масаласини ва мавжуд ерлар тақсимотини тўла ҳал қилмади. Бу ислоҳот асосан ўлкага 

чор Россияси даврида кўчириб келтирилган рус деҳқонлари билан маҳаллий деҳқонлар 

ихтиёридаги ерларни бараварлаштириш масаласига қаратилган эди. Қисқача айтганда, 

1921-1922 йиллардаги аграр ислоҳот чор Россияси мустамлакачилик тартиблари 

асосларини тугатди. Бироқ, ўлкада кўп ерлилик ва кам ерлилик сақланиб қолаверди.  

Туркистонда янги иқтисодий сиёсатни мустаҳкамлаш соҳасидаги қонунчилик 

мажмуида Туркистон Советлари МИКнинг 1922 йил 11 апрелдаги “Натура солиғи 

ҳақида”ги қарори муҳим аҳамиятга эга бўлди. Мазкур қарорга кўра деҳқонларнинг 

норозилигига сабаб бўлган озиқ-овқат развёрсткаси ўрнига ялпи ҳосилнинг 10 фоизи 

миқдорида озиқ-овқат солиғи белгиланди. Лекин орадан кўп ўтмай хўжаликнинг катта-

кичиклигидан келиб чиқиб, солиқни табақалаштириш жорий этилди. Солиқ қуйидаги 

пропорцияларда олиниши белгилаб қўйилди: 2 десятинагача ери бўлган 

хўжаликлардан ҳосилнинг 5 фоизи микдорида, 2-4 десятинагача ери бор хўжаликлардан 

– 10 фоизи, 4-6 десятинагача ери бор хўжаликлардан – 12 фоизи, 6-8 десятинагача ери 

бор хўжаликлардан – 14 фоизи,8-20 десятинагача ери бор хўжаликлардан ҳосилнинг 16 

фоизи миқдорида ва хоказо. Бу нафақат қишлоқдаги хўжаликларнинг турли 

тоифаларидан, айниқса, камбағал-батраклар катламларидан олинадигдн соликни 

камайтирди, шу билан бирга ишлаб чиқаришни бошқаришда иқтисодий омиллардан 

фойдаланишга уриниб ҳам кўрилди. 

ХХ асрнинг 20-йиллари ўрталарига келиб ўзбек қишлоқларининг ижтимоий-

иқтисодий аҳволида бир оз силжишларга эришилди. Сабаби, янги иқтисодий сиёсатга 

ўтилиши муносабати билан деҳқонлар эркинроқ нафас олаётган эди. Озиқ-овқат 

развёрсткасининг озиқ-овқат солиғи билан алмаштирилиши, айрим бозор 

механизмларининг тикланиши қишлоқ меҳнаткашларига ўзлари етиштирган ортиқча 

маҳсулотларини сотиш, қишлоқ хўжалик экинларини кўпайтириш имконини берди. 

Натижада деҳқон хўжаликларининг товар билан таъминланиши ошди, аҳолини турмуш 

даражаси бирмунча кўтарилди. 

Янги иқтисодий сиёсат Совет Россияси манфаатларига хизмат қилишга 

асосланган бўлса-да, маълум маънода деҳқон хўжаликлари аҳволини яхшилашга 

муайян даражада ўз ҳиссасини қўшди. Бунда социализмни давлат йўли билан зўрлаб 

тиқиштиришдан воз кечилиб, уни аста-секин ривожлантириш йўли тутилди. 

Курашнинг революцион воситаларини мутлоқлаштиришдан озуқа олган давлат 

ҳокимияти тўғрисидаги бузиб юборилган ғоя тугатила бошлади. Янги иқтисодий сиёсат 

негизида ижтимоий жараёнлар бошқарилишининг бўлакча услубларига ўтиш, озиқ-

овқат солиғи ва бозор, товар-пул муносабатлари орқали бошқариш ётарди. Бу ғайри 

иқтисодий эзиш ва мажбурлашнинг “фавқулодда” чораларидан қатъиян воз кечишни, 

социализм қурилиши шароитида шахсий манфаатнинг ҳал қилувчи аҳамиятини 

эътироф этишни билдирарди. 

Қишлоқ хўжалигининг юксалишини таъминлашда иқтисодий 

рағбатлантиришнинг бошқа воситалари ҳам қўлланди, булар қатъий валютанинг 

жорий этилиши, қарз беришнинг янги тартибини белгиланиши, деҳқонларга давлат 

томонидан қарз беришни кенгайтириш, имтиёзлар белгиланиши, қишлоқ 

кооперациясининг авж олдирилишидан иборат эди[2; 184 b.].  

Солиқ ишлари тартибга солиниб, хилма-хил кўринишдаги озиқ-овқат солиғидан 

ягона қишлоқ хўжалик солиғига ўтила бошланди. 1923 йил ўрталарида Фарғона 

областидаги деҳқон хўжаликларидан олинадиган ягона қишлоқ хўжалик солиғи 

ҳажмини ярмига қисқартириш, майда чорвадор хўжаликларни солиқдан батамом озод 

қилиш ва бирмунча йирикроқ хўжаликларга солинадиган солиқлар суммасини 50 

фоизга камайтириш тўғрисида қарорлар чиқарилди. Хусусий ва хўжалик фаолиятининг 

ижара,ёллаш, артелларга бирлашиш ва хоказолар сингари хилма-хил шакллари бўлиши 

тан олинди.  

Муҳокама 

Янги иқтисодий сиёсат пахтачилик сиёсатига ҳам муайян ўзгаришлар киритди. 

Лекин бу ўзгаришлар чекланган тарзда эди. Бу даврда пахтачилик соҳасидаги давлат 

монополияси пахтачиликда рақобат ва соғлом товар-пул муносабатларининг намоён 

бўлиш имкониятларини чеклаб қўяр эди. Бироқ бунга қарамай, янгича сиёсат 

қийинчилик билан бўлсада, мавжуд маъмурий-буйруқбозлик усуллари ва тизимларини 

қайта кўриб чиқишни кун тартибига чиқарди. 1923 йил январда СССР Меҳнат ва 

Мудофаа Кенгаши қабул қилган қарорда Республика ичида пахтани харид қилиш давлат 

монополияси бекор қилиниши кўрсатиб ўтилган эди. Айни пайтда пахтанинг қатъий 

нархи бекор қилинди, чунки у пахта етиштириш ҳаражатларини қопламас эди. Пахтакор 

хўжаликларни товарлар билан таъминлашга эътибор кучайтирилиб, уларга ёлланма 

меҳнатдан фойдаланишга рухсат этилди, улар сув билан биринчи навбатда 

таъминланадиган бўлди, пахтакор хўжаликлар катта қисми от-улов солиғидан, 

камқувватли хўжаликлар озиқ-овқат солиғидан озод қилинди. Ушбу юқори самарали 

нарх сиёсати ва унинг товар билан тўла таъминланиши деҳқонларнинг кайфиятига, 

уларнинг кўпроқ пахта етиштиришга интилишига ижобий таъсир кўрсатди. Фақат 

1924-1926 йилларда республикада пахта экиладиган майдонларнинг 31,6 фоизга 

ошгани бежиз эмасди[4; 74 b]. 

Бу йилларда кооператив ҳаракат қишлоқ хўжалигида етакчи мавқега эга бўлди. 

Янги иқтисодий сиёсатнинг илк йилларида Туркистон Автоном Республикасида кредит 

кооперациялари анча кенг тарқалди ва улар деҳқон хўжаликлари ўртасида катта обрўга 

эга бўлди. Чунки, ўзбек қишлоқларида кам қувватли деҳқонларнинг нақд пул 

ҳисобидаги қарзга эҳтиёжи жуда катта бўлиб, бу масалада қишлоқларда бой-судхўрлик 

ва савдо капитали асосий ўрин эгаллар эди. 1921-1922 йилларда деҳқонларнинг 80-90 

фоизи бой-судхўрлардан қарз олган, давлат томонидан кредит бериш деҳқон 

хўжаликларининг бор-йўғи 15-20 фоизини қамраб олган эди, холос. Янги иқтисодий 

сиёсат шароитида кам қувватли деҳқонларнинг ва умуман, қишлоқ хўжалиги ишлаб 

чиқариши билан банд бўлган хўжаликларнинг давлат ва кооперациялар томонидан 

кредит билан таъминланиши сезиларли даражада яхшиланди.   

Якка деҳқон хўжалигини майда товар ишлаб чиқарувчи сифатида иқтисодий 

рағбатлантириш ғояси ирригацияни, пахтачиликни, боғдорчиликни, узумчиликни, 

чорвачиликни таназзулдан олиб чиқиш бўйича аниқ тадбирларни ишлаб чиқишда, 

маҳсулот ҳажмини кўпайтириш ҳамда саноат билан қишлоқ хўжалик ишлаб чиқариши 

ўртасидаги товар алмашувини жонлантиришда белгиловчи ғоя сифатида намоён 

бўлди[5; 27 b]. 

1923 йил октябрида Туркистонда 314 та кредит ширкатлари бўлиб, улар қарийб 

58 мингта деҳқон хўжаликларини ўзида бирлаштирган. Жумладан, Сирдарё вилоятида 

– 23000, Фарғона вилоятида – 16000, Самарқанд вилоятида – 8000, Закаспий вилоятида 

– 9 минг, Еттисув вилоятида – 2000 деҳқон кредит ширкатларига аъзо бўлган[6; 179 b]. 

1924 йил охирига келиб Туркистон қишлоқ хўжалик кредит ширкатлари 912 тага етиб, 

улар 18 та район иттифоқига бирлашди, бу ширкатларнинг аъзолари эса 233 минг 500 

кишига етди[7; 22-28 b].   

Бироқ, кооператив ҳаракатида муваффақиятлар билан бир қаторда унинг 

имкониятларидан тўла фойдаланилмаганлигини ҳам айтиб ўтиш лозим. Бунга ҳам 

қисман бўлсада, иқтисодиётнинг мафкуралашганлиги сабаб бўлди. Улар кредитлар 

бериш ва кооперативларга аъзолар қабул қилиш масалаларида яққол кўзга ташланди. 

Ҳар кимни ҳам кооперативга қабул қилавермасди. Синфий танлов мавжуд эди. 

Камбағалларга устуворлик бериларди.  

Ўрта Осиё республикаларининг ижтимоий-иқтисодий қолоқлиги шароитида 

хусусий капитал фаолиятига руҳсат бериш ва ундан фойдаланиш масалалари мураккаб 

тус олди. Янги иқтисодий сиёсат жорий этилиши билан Туркистон АССРда хусусий 

капитал асосан, савдо ва майда саноат-ҳунармандчилик тармоқларида, шунингдек, 

қарз-кредит соҳасида кенг тарқалди. НЭПнинг дастлабки даврида Туркистонда хусусий 

капиталнинг ялпи улуши иқтисодиётнинг барча тармоқларида бошқа минтақаларга 

қараганда анча юқори бўлди. Бу Ўрта Осиёда республикаларида социалистик укладнинг 

анча заиф бўлгани, ўлкада феодал-патриархал муносабатларнинг сақланиб қолганлиги 

билан изоҳланади. Ўрта Осиё республикаларида 1925-1926 йилларда чакана товар 

айирбошлаш ҳажмининг 67 фоизи хусусий капиталга тегишли бўлди, холбуки иттифоқ 

бўйича бу бўйича кўрсаткич 40,7 фоизга тенг эди[8; 101-105b]. Қишлоқ жойлардаги 

савдода хусусий капиталнинг салмоғи янада юқори бўлди. Масалан, Самарқанд 

вилоятида 1925 йилда қишлоқ жойларидаги чакана товар айирбошлашнинг 90 фоизини 

хусусий капитал эгаллаган эди. 1926 йилда баъзи пахтакор районларида деҳқонлар 

томонидан олинган кредитлар умумий миқдорининг 34 фоиздан ортиғи хусусий 

капитал хиссасига тўғри келди[9; 81 b]. Ўзбекистон ССР Қишлоқ хўжалик банки ўтказган 

текширувларга кўра, Фарғона области Асака районидаги 7 та қишлоқда 1925-1926 

йилларда ўрганилган 604 та деҳқон хўжалигидан 316 таси ёки 52,3 фоизи хўжалик 

фаолиятини юритиш учун хусусий кишилардан қарз олган[10; 11 b].  

Аграр соҳадаги бирмунча илгари силжишларга қарамай, қишлоқ хўжалигини 

тиклашга доир асосий масалалар ҳали ечилмаган, вазият мураккаблигича қолаётган 

эди. 1924 йилда деҳқончиликда фойдаланилган ерлар республикадаги мавжуд экин 

майдонларининг фақат 58,7 фоизинигина ташкил қилди, қишлоқ хўжалигининг ялпи 

маҳсулоти эса 1913 йилдаги даражанинг 47,2 фоизини ташкил этарди. 

Қишлоқ иқтисодиётини юксалтиришнинг устувор омилларидан бири ўша даврда 

кенг миқёсли аграр ислоҳотни авж олдиришдан иборат эди. Уни амалга оширишнинг 

зарурлигини вужудга келган муаммоларининг кескинлиги тақозо қиларди. Чунки, 

ўлкада хануз ерсизлик сақланиб қолган эди. 1925 йилга келиб ҳар 100 та хўжаликдан 13 

таси экин экиладиган ерга эга эмасди. Ерсиз ва 2 десятинагача ерга эга бўлган 

хўжаликлар 71,8 фоизни ташкил этарди[4; 84 b]. Бу даврда ўзбек қишлоғида камбағал 

деҳқонлар аҳолининг аксарият қисмини ташкил этарди. 1925 йилда ўртаҳол деҳқонлар 

кам ерли деҳқонларга нисбатан 2-3 баравар кам эди. 1926 йилда Зарафшон ва Фарғона 

областларида 52 фоиз хўжалик бир десятинадан ҳам оз ерга эга бўлган. Зарафшон 

области бўйича 2 десятинадан оз ерга эга бўлган хўжаликлар 54 фоизни, Тошкент ва 

Самарқанд областлари бўйича эса 42 фоиз хўжаликни ташкил қилган.  

Ўзбекистон қишлоқлари ўзига хос майда ва тарқоқ ер участкаларига 

бўлинганлиги билан ҳам ажралиб турарди. Майда деҳқон хўжаликлари асосан азалдан 

суғориладиган кичик худудларда, кўпроқ Фарғона водийсида, Тошкент, Зарафшон ва 

Хоразм вилоятларида тўпланган эди. Фарғона водийсидаги деҳқон хўжаликларига 

тегишли ер участкаларининг 25 фоизи қўшни қишлоқларда жойлашган эди. Бу 

ерларнинг ярми бошқа волост қишлоқлари ҳудудида бўлган. Зарафшон областида 

ўртача 1 та хўжаликка 2,5 та ер участкаси, Хоразмда ўртача 1,5 участка тўғри келган. Ер 

эгалигининг бундай шакли ҳам муайян қийинчиликларни вужудга келтирган. Чунки, 

деҳқон хўжаликлари гоҳ у қишлоқдаги чек ерига, гоҳ бу қишлоқдаги ерига қатнаб 

деҳқончилик қилиши уларнинг кўп вақтини оларди. Айниқса, экинларни суғориш 

пайтида ёки ерни шудгор қилиш вақтида деҳқонларга қўшимча машаққат бўларди. Ер 

участкаларининг бундай тарқоқ ҳолда жойлашганлиги бу каби майда ерларнинг охир-

оқибатда айрим бой–бадавлат кишилар қўлида тўпланиб боришига шароит яратиб 

берган эди. Чунки, кўп ҳолларда у қишлоқдан бу қишлоққа қатнашдан безор бўлган 

деҳқонлар ўз участкаларини бойларга арзон-гаров сотиб юборишга мажбур бўлардилар.  

Деҳқончиликнинг кўпроқ суғоришга асосланганлиги ҳам маълум 

мураккабликларни юзага келтирган. Фарғона, Тошкент, Зарафшон, Хоразм 

областларида деярли барча деҳқончилик ерлари суғориладиган ерлар эди. Сурхондарё 

областида суғориладиган ерлар 67,6 фоизни, Самарқанд областида 67,4 фоизни, 

Қашқадарё областида 59,3 фоизни ташкил этарди. Республика бўйича суғориладиган 

ерлар барча экин майдонларининг 87 фоизини ташкил этган. Суғорма деҳқончилик 

хўжаликлардан жуда кўп меҳнат ва маблағ сарфлашни тақозо этарди. Чунки, суғориш 

тармоқларини, яъни ариқлар ва каналларни мунтазам тозалаб туриш, зарур жойларда 

тўғон ва дамбалар қуриш, уларни таъмирлаш каби ишлар жуда катта ишчи кучини талаб 

этган.  

Хўжаликларнинг ижтимоий таркиби таҳлили кўрсатадики, иккинчи ер ислоҳоти 

арафасида Ўзбекистонда унумдор ерларнинг 30 фоиздан кўпроқ қисми «бой-қулоқлар» 

тасарруфида эди. Чунончи, Фарғона областида қулоқ ва майда помешчик хўжаликлари 

39 фоиз ерга эгалик қилар эди. Самарқанд областида эса барча ерларнинг 32,7 фоизи 

қулоқ ва майда помешчиклар қўлида эди. Бошқа вилоятларда ҳам аҳвол шу кўринишда 

эди[11; 32 b].  

Кўп ерлилар билан кам ерлилар ўртасидаги иқтисодий муносабатлар ижара 

асосига қурилар эди. Кам ерли деҳқонлар, мардикор ва чорикорлар ерни ва иш 

қуролларини ижарага олишар эди. Яъни, бу даврда 2 десятина ери бор хўжаликлар ҳам 

қўшимча ижарага ер олишга мажбур бўлган[4; 85 b].  

Ўзбекистоннинг деҳқончилик районларида, айниқса, пахта экиладиган Фарғона 

области, Хўжанд, Мирзачўл, Пойариқ, Дамариқ, Ғиждувон ва бошқа баъзи бир 

районларда ижара муносабатлари жуда ҳам ривож топган эди. Улушбай ижараси кенг 

тарқалган бўлиб, бу айниқса Фарғона областида устунлик қилар эди. Бу вилоятда 3 

десятинагача ери бўлган деҳқонлар одатда йирик ер эгаларидан улушбай ижара олишга 

мажбур эдилар. Айни бир вақтда 7 десятинадан ортиқ чек ери бўлган хўжаликлар 

ижарага ер берар эдилар. 

1925 йилда Самарқанд, Тошкент ва Фарғона вилоятларида хайдаладиган 

ерларнинг 80 фоизи ижарага берилган. Қишлоқларда яшовчи йирик ер эгалари ўз 

ерларининг 95 фоизини, шаҳарларда яшовчи савдогарлар эса деярли барча ерларни 

ерсиз ёки кам ерли деҳқонларга ижарага берганлар. Бу ҳол ўз даврида «меҳнат 

қилмасдан даромад топиш», «бой-қулоқлар томонидан камбағал деҳқонларни 

эксплуатация қилиш» деб баҳоланган.  

Ижарага ер олувчиларнинг кўпчилигини кам ерли деҳқонлар ташкил қилган. 

Чунончи, Қашқадарё вилояти Китоб волостида ижарага ер олувчи деҳқонларнинг 78,5 

фоизини 1,3 десятинагача ери бўлган хўжаликлар ташкил қилган бўлса, Хоразм вилояти 

ижарачиларининг 59 фоизида 2 десятинагача ер бўлган.  

Ўзбекистоннинг барча туманларида камбағал деҳқонлар ва кам қувватли ўртаҳол 

деҳқонларнинг аксарият қисми ер, от-улов ва асбоб-ускуналарни ижарага оларди. 1925 

йилдаги статистик таҳлилларга кўра, бу йилда республикадаги деҳқон 

хўжаликларининг 29,2 фоизида иш ҳайвонлари йўқ бўлган. Бу ҳолат вилоятлар бўйича 

қуйидагича эди: Фарғона вилоятида 45,6 фоиз, Самарқанд вилоятида 27,5 фоиз, 

Тошкент вилоятида 26,4 фоиз, Хоразм вилоятида 13,8 фоиз, Қашқадарё вилоятида 7,7 

фоиз, Зарафшон вилоятида 7,2 фоиз хўжаликларда иш ҳайвонлари бўлмаган[13; 56b]. 

Кўриниб турганидек, иш ҳайвони бўлмаган хўжаликлар асосан пахта етиштириладиган 

вилоятларда кўпчиликни ташкил қилган. Бунинг сабабларидан бири, пахтачилик 

вилоятларида ерга асосан пахта экилганлиги учун, деҳқон хўжаликларида иш 

ҳайвонларини ем-хашак билан таъминлашдаги қийинчиликлар билан изоҳланади.  

1925 йилда иш ҳайвонларининг асосий қисми маълум табақа кишилар қўлида, 

яъни катта ер эгалари қўлида тўпланган эди. Бу йилларда 10 десятинадан ортиқ ерга эга 

бўлган хўжаликларнинг 50 фоизидан кўпроғида 4-5 тадан иш ҳайвонлари бўлган.  

«Помешчик-бой» хўжаликлари тасарруфида иш ҳайвонлари билан бир қаторда 

қишлоқ хўжалик асбоб-ускуналарининг катта қисми ҳам тўпланган эди. Ер-сув ислоҳоти 

арафасида республикада асосий қишлоқ хўжалик асбоблари омоч, кетмон, ўроқ ва мола 

эди. Хатто мана шу содда қишлоқ хўжалик асбоблари ҳам кўпгина деҳқон 

хўжаликларида йўқ эди. Масалан, 1925 йилдаги таҳлилга кўра, Самарқанд вилоятида 

омочи бўлмаган хўжаликлар 54,8 фоизни, Тошкент вилоятида 43,6 фоизни, Фарғона 

вилоятида 35,2 фоизни, Зарафшон вилоятида 12 фоизни ташкил этган. Айрим жойларда 

бу фоизлар янада кўпроқни ташкил этган. Масалан, Фарғона вилояти, Балиқчи 

волостидаги Тулкиобод қишлоғида омочи йўқ хўжаликлар 91,2 фоизни, Қумтепа 

қишлоғида 76,3 фоизни, Хўжаобод қишлоғида 66,4 фоизни ташкил қилган[11; 33b].  

Қишлоқ хўжалик асбоблари бўлмаган хўжаликлар зарур асбобларни ҳам ижарага 

олганлар. Самарқанд, Тошкент, Фарғона ва Хоразм вилоятларида барча деҳқон 

хўжаликларининг 25 фоизи қишлоқ хўжалик асбоб-ускуналарини ижарага олиб 

ишлатганлар. Ижара шартлари турли кўринишларда бўлган, яъни фойдаланиш эвазига 

етиштирилган ҳосилнинг маълум бир қисмини асбоб эгасига бериш ёки асбоб эгасининг 

ерида ишлаб бериш ва ҳоказо.  

Натижа 

Юқоридаги маълумотлардан кўриниб турганидек, ер-сув ислоҳоти арафасида 

Ўзбекистондаги деҳқон хўжаликларининг катта қисми ерсиз ёки кам ерли шунингдек, 

иш ҳайвонлари ҳамда иш қуролларига муҳтож бўлган. Улар бу нарсаларни ижарага 

олишга мажбур бўлганлар, охир-оқибатда республикада чорикорлик муносабатлари 

кенг ёйилган.  

Чорикорлар ер эгасидан маълум ер бўлагини ижарага олиб, унга ўз кучи, иш 

ҳайвони ва асбоб-ускуналари билан ишлов бериб ҳосил етиштирган ва етиштирилган 

хосилнинг маълум бир келишилган қисмини ўзига олган.  

Айрим чорикорлар ер билан иш ҳайвони, иш қуроллари ва турар жойни ҳам 

ижарага олганлар. Бундай ҳолларда чорикор етиштирилган ҳосилнинг тўртдан бир 

қисмини ўзида қолдирган, холос. Ҳосилнинг асосий қисми ер эгасининг қўлида қолган. 

1923-1925 йилларда ҳукумат ўлкадаги чорикорлик муносабатларини бирмунча 

чеклашга доир қонунлар ишлаб чиқди. Бу даврда етиштирилган ҳосилнинг чорикорга 

тегадиган қисми кўпайиб борди. Агар 1915 йилда 51,6 фоиз чорикорлар ҳосилнинг 

ярмини ер эгасига берган бўлсалар, 1925 йилда бундай чорикорлар миқдори 31,5 фоизга 

қисқарди. Лекин бунга қарамай чорикорлар турмуш даражасининг ночорлиги сақланиб 

келмоқда эди. Чорикорлар ихтиёрида қоладиган ҳосил кўп ҳолларда уларнинг 

эҳтиёжлари учун етмас эди. Бундай шароитда улар қарзга ботиб қолардилар.  

Давлат бу даврда барча деҳқон хўжаликларини, шунингдек чорикорларни кредит 

билан таъминлаш имконига эга эмас эди. Шу боисдан пулга муҳтож деҳқонлар асосан, 

бой-бадавлат кишилардан оғир шартлар эвазига қарзга пул олардилар. Қишлоқларда 

муҳтож кишиларга қарз берувчи судхўрлар бўлган. 1925-1926 йилларда Фарғона 

вилояти Асака волостидаги деҳқонларнинг 52,3 фоизи хусусий кишилардан қарз 

олганлар. Деҳқонлар олган қарзлари эвазига жуда катта фоиз тўлаганлар. Қарзлар 

фоизи Ўзбекистоннинг айрим жойларида 120 дан 225 фоизгача бўлган. Хусусий 

шахслардан олинадиган натурал кредит шартлари бундан ҳам оғирроқ бўлган. 

Хулоса 

Умуман, Ўзбекистонда большевиклар ҳокимияти органлари аграр 

ислоҳотларнинг дастлабки босқичида бўлганидек, 1925-1929 йилларда ҳам қишлоқни 

ижтимоий қайта қуришнинг тарихий жиҳатдан синалган иқтисодий воситаларини, 

«капиталистик мамлакатлар»да деҳқонлар масаласини ҳал қилишнинг муҳим 

тажрибасини аввал бошиданоқ инкор этдилар. Коммунистик метрополиянинг 

большевик раҳбарлари марксизмнинг ҳаёлий ақидаларига таянган ҳолда ижтимоий-

иқтисодий муносабатларни қайта қуришнинг асосий қуроли сифатида зўравонликни 

танладилар. Чунки янги иқтисодий сиёсат «ҳарбий коммунизм» даври учун хос бўлган 

усулларни бирмунча юмшатган бўлсада, умумий стратегик йўл ўзгармасдан қолган эди.  

